Na osnovu člana 12. tačka a) i 18. tačka b) Ustava Kantona Sarajevo („Službene novine Kantona Sarajevo“, broj: 1/96, 2/96, 3/96, 16/97, 14/00, 4/01 i 28/04) i člana 35. Zakona o platama i naknadama policijskih službenika Federacije Bosne i Hercegovine (“Službene novine Federacije BiH”, broj: 45/10), na sjednici održanoj ______________________, donijela je

PRIJEDLOG

Z A K O N

O PLATAMA I NAKNADAMA POLICIJSKIH SLUŽBENIKA KANTONA SARAJEVO

POGLAVLJE I – OSNOVNE ODREDBE

                                                                      Član 1.

                                                              (Predmet Zakona)

Ovim zakonom uređuju se plate, platni razredi i koeficijenti za platne razrede policijskih službenika Ministarstva unutrašnjih poslova Kantona Sarajevo (u daljem tekstu: Ministarstvo), naknade, kao i druga pitanja koja se odnose na primanja policijskih službenika.

Član 2.

                                               (Definicije pojmova korištenih u Zakonu)

       Pojmovi korišteni u ovom zakonu imaju sljedeće značenje:

a) „policijski službenik“ u smislu ovog zakona smatra se uposlenik organa unutrašnjih poslova sa policijskim ovlaštenjima u Kantonu Sarajevo;

b) „radno mjesto“ je pozicija utvrđena Pravilnikom o unutrašnjoj organizaciji Ministarstva (u daljem tekstu: Pravilnik) na koju se raspoređuje policijski službenik za vršenje poslova utvrđenih za to radno mjesto;

c) „osnovica za obračun plate“ predstavlja novčani iznos u konvertibilnim markama  koji se koristi za određivanje osnovne plate;

d) „platni razred“ predstavlja razvrstavanje radnih mjesta, utvrđenih u Pravilniku, na određene pozicije radi određivanja iznosa osnovne plate policijskog službenika;

e) „koeficijent“ predstavlja brojčanu vrijednost, koja se iskazuje arapskim brojevima, za svaku poziciju radnog mjesta, koje je razvrstano u platne razrede iz tačke d) ovog člana i služi za utvrđivanje visine osnovne plate;

f) „noćni rad“ u smislu ovog zakona je rad između 22,00 sata i 06,00 sati;

Član 3.  
(Budžetsko osiguranje sredstava za plate i naknade)

(1) Finansijska sredstva za plate,  naknade i druga primanja policijskih službenika predviđena ovim zakonom planiraju se i osiguravaju iz Budžeta Kantona Sarajevo (u daljem tekstu: Budžet).

(2) Vlada Kantona Sarajevo (u daljem tekstu: Vlada) će radi nesmetanog funkcionisanja organa vlasti Kantona za korisnike budžeta na koje se odnosi ovaj zakon utvrditi jedinstveni isplatni koeficijent za obračun plata u određenom postotku za fiskalnu godinu ukoliko to zahtjeva održavanje makroekonomske stabilnosti u skladu sa Zakonom o Budžetima u Federaciji Bosne i Hercegovine.

Član 4.

(Načela za utvrđivanje visine plate)

Pri određivanju iznosa plate i naknada za policijskog službenika poštivat će se sljedeća načela:

a)   isti koeficijent  za isti čin policijskog službenika;

b) transparentnost, prilikom raspisivanja javnog konkursa i oglasa za popunjavanje radnog mjesta policijskog službenika i objavljivanja podataka o pripadajućoj osnovnoj neto plati za oglašeno radno mjesto.

POGLAVLJE II – PLATE I DODACI

Član 5.  

(Osnovica za obračun plate)

(1) Za policijskog službenika se primjenjuje osnovica za obračun plate utvrđena članom 8. Zakona o platama i naknadama policijskih službenika Federacije Bosne i Hercegovine (“Službene novine Federacije BiH”, broj: 45/10), umanjena do 10%. 

(2) Vlada,  uz postignuti dogovor sa Sindikatom policije Kantona Sarajevo, (u daljem tekstu: Sindikat) utvrđuje visinu  umanjenja iz stava (1)  ovog člana.

Član 6.

(Struktura plate)

(1) Plata policijskog službenika utvrđuje se u bruto i neto iznosu.

(2) Plata u bruto iznosu obuhvata neto platu, poreze i doprinose.

(3) Vlada će propisati obrazac, izgled liste i način prikaza obračuna plate u roku od 30 dana od dana stupanja na snagu ovog zakona.

         Član 7.

                                       (Elementi za utvrđivanje osnovne plate)

(1) Osnovnu platu policijskog službenika određuje osnovica iz člana 5. ovog  zakona pomnožena sa koeficijentom platnog razreda iz člana 10. ovog zakona i iznos povećanja ostvaren po osnovu radnog staža iz člana 8. stav (3) ovog zakona.

(2) Osnovna plata obračunava se i iskazuje mjesečno za puno radno vrijeme, prema radnom mjestu i odgovarajućem platnom razredu. 

(3) Osnovna plata ne može biti manja od 70% od prosječne neto plate isplaćene u Federaciji Bosne i Hercegovine (u daljem tekstu: Federaciji), prema posljednjem objavljenom statističkom podatku.

(4) U slučaju da množenjem utvrđene osnovice i pripadajućeg koeficijenta osnovna plata iznosi manje od 70% od prosječne plate, policijskom službeniku će se isplatiti plata u navedenom postotku.

(5) Ukoliko policijski službenik radi sa nepunim radnim vremenom, u skladu sa posebnim zakonom ili drugim propisom, odredit će se plata srazmjerno vremenu provedenom na radu.

(6) Puno radno vrijeme policijskog službenika je 40 sati sedmično.

Član 8.

(Određivanje plate prema činu)

(1) Plata policijskog službenika veže se uz njegov čin.

(2) Sastavni dio plate policijskog službenika čini osnovna plata iz člana 7. stav (1) ovog zakona, dodatak na platu iz člana 11. ovog zakona i naknada za prekovremeni rad, rad u dane sedmičnog odmora, noćni rad i rad u dane državnih praznika.

(3) Plata iz stava (2) ovog člana se povećava za 0,5 % za svaku punu godinu radnog staža, s tim da ukupno povećanje ne može biti veće od 20%.

Član 9.

(Vrijeme utvrđivanja osnovice za obračun plate)

(1) Osnovica iz  člana 5. ovog zakona za obračun plate se utvrđuje  prije donošenja Budžeta za narednu fiskalnu godinu, a primjenjuje se od 01.01. za svaku narednu godinu koja se usklađuje sa Zakonom o Budžetu odnosno sa raspoloživim sredstvima za potrebe iz člana 3. ovog zakona.

(2) Ukoliko se Vlada i Sindikat ne dogovore o osnovici iz člana 5. ovog zakona, ranije dogovorena osnovica ostaje na snazi do dogovora Vlade i Sindikata, a najduže  90 dana. 

Član 10.
                                     (Platni razredi i koeficijenti za policijskog službenika)

Koeficijent za obračun plate policijskog službenika utvrđuje se prema platnom razredu koji je vezan za čin i to:

	Platni razred
	Činovi
	koeficijent prijedlog

	I
	Generalni inspektor

policije
	6,95

	II
	Glavni inspektor policije
	5,90

	III
	Samostalni inspektor
	4,90

	IV
	Viši inspektor
	4,30

	V
	Inspektor
	4,00

	VI
	Mlađi inspektor
	3,70

	VII
	Stariji narednik
	3,30

	VIII
	Narednik
	3,10

	IX
	Stariji policajac
	2,90

	X
	Policajac
	2,80


Član 11.

(Pravo na poseban dodatak na platu)

(1) Zbog prirode poslova koje obavljaju, ovlaštenja, njihove složenosti, rizika i odgovornosti, policijski službenik ima pravo na poseban dodatak na platu u iznosu do 30% od osnovne plate, bez dijela plate po osnovu radnog staža iz člana 8. stav (3) ovog zakona.

 (2) Izuzetno, policijski službenik raspoređen rješenjem na poslove i zadatke u Jedinici za specijalističku podršku radi obavljanja poslova iz stava (1) ovog člana ima pravo na poseban dodatak na platu u iznosu do 50% od osnovne plate, bez dijela plate po osnovu radnog staža iz člana 8. stav (3) ovog zakona.

(3) Dodatak iz st. (1) i (2) ovog člana utvrđuje ministar unutrašnjih poslova Kantona Sarajevo (u daljem tekstu: Ministar) na prijedlog policijskog komesara.

(4) Uz dodatak iz stava (1) ovog člana, u posebnim okolnostima, ministar na prijedlog policijskog komesara može utvrditi veći poseban dodatak na platu za pojedina radna mjesta u iznosu do 10% od osnovne plate policijskog službenika, bez dijela plate po osnovu radnog staža iz člana 8. stav (3) ovog zakona.

       Član 12.

(Jednokratni dodatak na platu)

(1) Na osnovu izvanrednih i objektivno ocijenjenih radnih rezultata policijskog službenika,  ministar, na prijedlog policijskog komesara, istom može dodijeliti jednokratni dodatak na platu u iznosu do 30% od osnovne plate, bez dijela plate po osnovu radnog staža iz člana 8. stav (3) ovog zakona.

(2) Dodatak za izvanredne radne rezultate može se isplatiti istom policijskom službeniku najviše dva puta godišnje.

(3) Odluka iz stava (1) ovog člana bit će objavljena na oglasnoj ploči Ministarstva.

POGLAVLJE III - OBRAČUN I ISPLATA PLATE

Član 13. 

(Obračun i isplata plate)

(1) Plata policijskog službenika se obračunava za jedan mjesec unatrag, a isplaćuje za prethodni  mjesec u skladu sa Zakonom o radu („Službene novine Federacije Bosne i Hercegovine“, br. 43/99, 32/00 i 29/03) i Zakonom o izvršenju Budžeta Kantona Sarajevo.

(2) Plata iz stava (1) ovog člana utvrđuje se rješenjem koje donosi ministar.
(3) Rješenje iz stava (2) ovog člana sadrži lične podatke policijskog službenika, čin, radno mjesto na koje je postavljen, platni razred i sve elemente koji su uzeti u obzir za utvrđivanje plate.

(4) Podaci o platama policijskih službenika su javni.

POGLAVLJE IV - NAKNADE 

Član 14.

(Pravo na naknade)

Policijski službenik ima pravo na naknade utvrđene u odredbama čl. 15. do 30. ovog zakona.

          Član 15.

(Naknada za bolovanje)

(1) Policijski službenik ima pravo na naknadu plate za vrijeme privremene spriječenosti za rad (bolovanje) do 42 kalendarska dana u visini neto plate iz prethodnog mjeseca.

(2) Naknada plate za bolovanje preko 42 dana iz stava (1) ovog člana ostvaruje se prema propisu Kantona kojim se utvrđuje naknada za ovo bolovanje, s tim da razliku do pune plate isplaćuje Ministarstvo.

Član 16.

(Naknada za slučaj nastanka teške invalidnosti ili teške bolesti)

U slučaju nastanka teške invalidnosti ili teške bolesti policijskog službenika ili člana njegove uže porodice, isplaćuje se jednokratna novčana pomoć u visini od dvije prosječne neto plate isplaćene u Federaciji  prema posljednjem objavljenom statističkom podatku.

Član 17.

(Naknade)

(1) U slučaju prekovremenog rada, noćnog rada, rada u dane sedmičnog odmora i rada u dane državnih praznika, policijski službenik ima pravo na naknadu srazmjerno vremenu trajanja tog rada, uvećanu:

a) za prekovremeni rad

1)  40% ukoliko je prekovremeni rad bio u periodu između 22,00 i 06,00 sati;

2)  30% ukoliko je prekovremeni rad bio u periodu između 06,00 i 22,00 sati;

b) za noćni rad 30%;

c) za rad u dane sedmičnog odmora 20%;

d) za rad u dane državnih praznika 50%;

(2) Obračun naknade iz stava (1) ovog člana vrši se od osnovne plate bez dijela plate po osnovu radnog staža.

(3) Policijski službenik čiji je rad rasporedom rada organizovan u turnusima – smjenama, nema pravo na naknadu za rad u dane vikenda (subota i nedelja).

        Član 18.

(Prekovremeni rad)

(1) Prekovremeni rad je rad koji policijski službenik izvrši u kontinuitetu nakon isteka redovnog rada.

(2) Prekovremeni rad uvodi policijski komesar pismenom naredbom o uvođenju prekovremenog rada.

(3) Izvršnu ispravu za obračun prekovremenog rada  predstavlja rješenje o prekovremenom radu.

(4) Rješenje iz stava (3) ovog člana donosi ministar  na osnovu pismene naredbe o uvođenju prekovremenog rada i izvještaja o prekovremenom radu.

(5) Izvještaj o prekovremenom radu sačinjava i potpisuje  policijski službenik kojem je naložen prekovremeni rad, a isti ovjerava njihov neposredni rukovodilac, uz obavezno navođenje podataka o policijskim službenicima koji su radili 
prekovremeno, broju ostvarenih sati kao i poslovima i zadacima vršenim tokom prekovremenog rada.

(6) Naknada za prekovremeni rad isključuje pravo na naknadu za noćni rad.

Član 19.

(Naknada za slučaj prekobrojnosti)

U slučaju prekobrojnosti, otpušteni policijski službenik ima pravo na naknadu:

a) ukoliko ima do 15 godina penzijskog staža ima pravo na otpremninu koja odgovara iznosu plate koju je primao kada je proglašen viškom obračunate za period od pet mjeseci.

b) ukoliko ima preko 15 godina penzijskog staža ima pravo na otpremninu koja odgovara iznosu njegovih 10 mjesečnih plata. 

        Član 20.

(Naknada za slučaj smrti)

(1) Policijski službenik koji u toku vršenja službene dužnosti izgubi život,  sahranjuje se u mjestu koje odredi njegova porodica na trošak Ministarstva, i to: 

a) troškova za prijevoz posmrtnih ostataka na mjesto ukopa;

b) putnih troškova za dvije prateće osobe;

c) troškova sahrane.

(2) U slučaju smrti policijskog službenika van vršenja službene dužnosti porodici policijskog službenika isplaćuje se naknada u visini od četiri prosječne neto plate isplaćene u Federaciji prema posljednjem objavljenom statističkom podatku.

(3) Ukoliko u Ministarstvu rade dva ili više članova porodice, naknada iz  stava (2) ovog člana isplaćuju se samo jednom zaposlenom članu porodice.

(4) Porodica koju je policijski službenik iz stava (1) ovog člana izdržavao ima pravo na jednokratnu finansijsku pomoć u iznosu posljednje neto plate koju je policijski službenik ostvario uvećane šest puta. 

(5) Naknada iz stava (2) ovog člana isplaćuje se policijskom službeniku u slučaju smrti člana uže  porodice.  

         Član 21.

(Član uže porodice)

Članom uže porodice policijskog službenika, a u smislu ovog zakona, smatraju se bračni i vanbračni drug ako žive u zajedničkom domaćinstvu, dijete (bračno, vanbračno, usvojeno, pastorče i dijete bez roditelja uzeto na izdržavanje do 18
 godine, odnosno do 26 godine života ako se nalazi na redovnom školovanju i nije u radnom odnosu, a djeca nesposobna za rad bez obzira na dob), roditelji (otac, majka, očuh, maćeha i usvojitelj), pod uvjetom da žive u zajedničkom domaćinstvu sa policijskim službenikom, braća i sestre bez roditelja do 18., odnosno do 26. godine ako se nalaze na redovnom školovanju i nemaju drugih prihoda, već ih korisnik naknade stvarno izdržava ili je obaveza njihovog izdržavanja zakonom utvrđena, a ako su nesposobni za rad, bez obzira na dob, pod uvjetom da sa njima živi u zajedničkom domaćinstvu i unučad ako nemaju roditelja i žive u zajedničkom domaćinstvu sa policijskim službenikom.
Član 22. 

(Pravo na osiguranje od posljedica nesretnog slučaja)

(1) Policijski službenik ima pravo na osiguranje od posljedica nesretnog slučaja s uključenim rizikom od prirodne smrti za vrijeme trajanja radnog odnosa.

(2) Visina osiguranja po ovoj osnovi određuje se prema polisi osiguranja od posljedica nesretnog slučaja, odnosno polise osiguranja od prirodne smrti.

(3) Ugovor o osiguranju sa osiguravajućom kućom zaključuje ministar.

Član 23.

(Naknada za prijevoz na posao i sa posla)

(1) Policijskom službeniku kojem nije organiziran prijevoz na posao i sa posla, a čije je mjesto stanovanja od mjesta rada udaljeno najmanje dva kilometra, pripada naknada za troškove prijevoza u visini mjesečne karte, gradskog, prigradskog i međugradskog saobraćaja. 

(2) U međugradski saobraćaj spadaju mjesta koja su udaljena od mjesta rada do 70 

kilometara.

(3) Policijskom službeniku koji radi u smjenama pripada pravo na naknadu troškova prijevoza u visini cijene dnevne povratne karte shodno broju dolazaka na posao i odlazaka sa posla.

Član 24.

(Naknada za ishranu tokom rada)

(1) Policijski službenik ima pravo na naknadu za ishranu tokom rada (topli obrok) samo za dane prisustva na poslu, u iznosu od 1% prosječne plate u Federaciji prema posljednjem objavljenom statističkom podatku.

(2) Izuzetno od stava (1) ovog člana, policijski službenik raspoređen u Jedinicu za specijalističku podršku  ima pravo na naknadu za ishranu tokom rada (topli obrok) samo za dane prisustva na poslu, u iznosu od 2% prosječne plate u Federaciji prema posljednjem objavljenom statističkom podatku.



 Član 25.

(Regres za godišnji odmor)

(1) Policijski službenik ostvaruje pravo na naknadu na ime regresa za korištenje godišnjeg odmora u visini  od 50% prosječne neto plate u Federaciji prema posljednjem objavljenom statističkom podatku.

(2) Pravo na regres iz stava (1) ovog člana ostvaruje policijski službenik koji u toku tekuće kalendarske godine ima pravo na godišnji odmor.

         Član 26.

(Otpremnina)

Policijski službenik ima pravo na otpremninu prilikom odlaska u penziju u visini svojih pet ostvarenih prosječnih neto plata isplaćenih u prethodnih pet mjeseci.

                                                                     Član 27. 

(Naknada za službeno putovanje)

(1) Policijski službenik ima pravo na naknadu za troškove službenog putovanja.

(2) Za određivanje visine i uvjeta za ostvarivanje naknade za troškove službenog putovanja, primjenjuje se propis kojim je uređeno navedeno pitanje za državne službenike i namještenike u  organima uprave.      

Član 28.

(Naknada za smještaj u mjestu rada)

Policijski službenik čije je mjesto prebivališta udaljeno više od 70 kilometara od mjesta rada ima pravo na naknadu troškova smještaja u mjestu rada u iznosu i na način koji Vlada utvrdi za državne službenike i namještenike.

Član 29.

(Naknada za vrijeme porodiljskog odsustva)

Policijski službenik za vrijeme porodiljskog dopusta ima pravo na naknadu plate prema propisima Kantona kojim se uređuje ova oblast, prema mjestu uplate doprinosa s tim da razliku do visine pune plate uplaćuje Ministarstvo.

POGLAVLJE V – DONOŠENJE RJEŠENJA I PRAVILNIKA O PLATAMA

Član 30.

                                                 (Donošenje rješenja za naknade)

(1) Naknade i druga materijalna prava predviđena u odredbama čl.  16., 17., 18., 19., 20., 21., 24., 26., 27. i 30. ovog zakona ostvaruju se donošenjem rješenja.
(2) Rješenje iz stava (1) ovog člana donosi  ministar na prijedlog policijskog komesara.

Član 31.

(Donošenje Pravilnika o platama)

Ministar će na prijedlog policijskog komesara donijeti Pravilnik o platama i naknadama policijskih službenika u roku od 30 dana od dana stupanja na snagu ovog zakona, uz saglasnost Ministarstva finansija Kantona Sarajevo (u daljem tekstu: Ministarstvo finansija).

POGLAVLJE VI – NADZOR NAD PRIMJENOM OVOG ZAKONA 

Član 32.

                                                  (Nadzor nad primjenom ovog zakona)

Nadzor nad primjenom ovog zakona vrši Ministarstvo i Ministarstvo finansija,  u okviru svojih nadležnosti.

POGLAVLJE VII – KAZNENE ODREDBE
Član 33.

(Kaznene odredbe)

Novčanom kaznom u iznosu od 500,00 KM do 2.000,00 KM bit će kažnjen policijski komesar, odnosno, ministar, svako u okviru ovim zakonom propisanih ovlaštenja kako slijedi:

a) ne odredi platu policijskom službeniku u skladu sa njegovim činom 

     ( član. 8. stav 1.);

b) ne predloži, odnosno, ne odredi dodatak na platu u skladu sa članom 11. ovog zakona;

c) ne donese rješenje o plati (član 13. stav 2.);

d) predloži, odnosno, odredi naknade suprotno čl. 15. do 30. ovog zakona;

e) ne predloži ili ne donese Pravilnik o platama i naknadama (član 32.);

POGLAVLJE VIII – PRELAZNE I ZAVRŠNE ODREDBE

Član 34.

(Početak primjene odredaba čl. 25 i 26 Zakona)
Odredbe čl. 25. i  26. ovog Zakona primjenjivat će se narednog mjeseca od dana potpisivanja izmjena i dopuna Kolektivnog ugovora za službenike organa uprave i sudske vlasti u Federaciji Bosne i Hercegovine kojim su regulisane ove naknade.

Član 35.

(Prestanak primjene drugih propisa)

Danom stupanja na snagu ovog zakona prestaju da važe:

a) odredbe Zakona o policijskim službenicima Kantona Sarajevo („Službene novine Kantona Sarajevo“, broj: 25/06 i 4/08) koje se odnose na plate, dodatke i ostale naknade ako su drugačije uređene ovim zakonom.

b) odredbe Uredbe o platama i naknadama plata policijskih službenika Ministarstva unutrašnjih poslova Kantona Sarajevo („Službene novine Kantona Sarajevo“, broj: 10/09) i drugi akti doneseni od strane Vlade i ministra, a odnose se na predmetnu oblast.

          Član 36.





          (Ravnopravnost polova)

Gramatička terminologija u ovom zakonu podrazumijeva uključivanje oba spola. 

  Član 37.
                                                     (Stupanje na snagu)

Ovaj zakon stupa na snagu narednog dana od dana objavljivanja u „Službenim novinama Kantona Sarajevo“.

Broj:

O B R A Z L O Ž E NJ E

I – PRAVNI OSNOV 

Pravni osnov za donošenje ovog zakona sadržan je u odredbama člana 12. stav (1), tačka a) i 18. tačka b) Ustava Kantona Sarajevo („Službene novine Kantona Sarajevo“, broj: 1/96, 2/96, 3/96, 16/97, 14/00, 4/01 i 28/04) i člana 35. Zakona o platama i naknadama policijskih službenika Federacije Bosne i Hercegovine (“Službene novine Federacije Bosne i Hercegovine”, broj: 45/10).

II – RAZLOZI  DONOŠENJA

Članom 31.   Zakona o platama i naknadama policijskih službenika Federacije Bosne i Hercegovine (“Službene novine Federacije Bosne i Hercegovine”, broj: 45/10) propisano je da će se visina i način ostvarivanja plata, naknada, dodataka na platu, koeficijenti i platni razredi policijskih službenika u kantonalnim ministarstvima unutrašnjih poslova, utvrditi kantonalnim propisom koji će sadržavati načela iz člana 4. pomenutog zakona i biti usklađen sa članom 3. stav 2. i čl. 6., 7. i 9. istog zakona.  

Napominjemo da na prijedlog Zakona Sindikat policije MUP-a Kantona Sarajevo nije dao saglasnost iz razloga koje ćemo dostaviti u prilogu.  Imajući u vidu propisani rok iz člana 35.  Federalnog Zakona i obavezu koja proističe iz člana 33. st. (1) i (2). istog, da će Kanton svojim propisom uz saglasnost Sindikata propisati koeficijente za radna mjesta, s tim da osnovna plata za ista ili slična radna mjesta u Kantonu ne može prijeći 90% od plate za takva radna mjesta na Federalnom  nivou, te da ako se ne usaglase sa Sindikatom, u roku od 90 dana, ne mogu se utvrditi koeficijenti u vrijednosti manjoj od 80% od koeficijenata propisanih na federalnom nivou vlasti, zauzet je stav da se prijedlog zakona uputi u proceduru donošenja. 

III – PRAVNA RJEŠENJA 

 Poglavlje I od čl. 1. do 4. propisuje da se ovim zakonom uređuju plate, platni razredi i koeficijenti,  naknade, kao i druga pitanja koja se odnose na primanja policijskih službenika. 

Definisani su pojmovi propisani u zakonu, budžetsko osiguranje sredstava za plate i naknade, načela za utvrđivanje visine plate, odnosno isti koeficijent za isti čin policijskog službenika, itd.

Poglavlje II od čl. 5. do 12. propisuje osnovicu za obračun plate za policijskog službenika, koja je utvrđena članom 8. Zakona o platama i naknadama policijskih službenika Federacije Bosne i Hercegovine (“Službene novine Federacije BiH”, broj: 45/10), umanjena do 10% (kako je propisano i Zakonom o platama i naknadama u organima vlasti Kantona Sarajevo), visinu pomenutog umanjenja utvrđuje Vlada Kantona uz postignuti dogovor sa Sindikatom. Dalje je propisana struktura plate, elementi za utvrđivanje osnovne plate.  Određivanje plate prema činu, sastavni dio plate, kojeg čini osnovna plata, dodatak na platu iz člana 11. ovog Zakona, naknada za prekovremeni rad, rad u dane sedmičnog odmora, noćni rad i rad u dane Državnih praznika, itd.. Propisano je vrijeme utvrđivanja osnovice za obračun plate, odnosno da se ona utvrđuje prije donošenja Budžeta za narednu fiskalnu godinu. Dalje, propisani su platni razredi i koeficijenti za plate policijskih službenika. Utvrđeno je deset platnih razreda sa pripadajućim koeficijentima koji su vezani za čin. Članom 11. propisano je pravo na poseban dodatak na platu policijskim službenicima, radi prirode poslova koje obavljaju, ovlaštenja, njihove složenosti, rizika i odgovornosti, itd., u iznosu do 30% od osnovne  plate, te da navedeni dodatak utvrđuje ministar na prijedlog policijskog komesara. Član 12. propisuje da rukovodilac organa na prijedlog policijskog komesara, na osnovu izvanrednih i objektivno ocijenjenih radnih rezultata policijskom službeniku može dodijeliti jednokratni dodatak na platu u iznosu do 30%, najviše dva puta godišnje.

Poglavlje III propisuje obračun i isplatu plata, odnosno, način njenog obračuna. Propisano je da se plata utvrđuje rješenjem koje donosi ministar, koje sadrži lične podatke policijskog službenika, čin, radno mjesto na koje je postavljen, platni razred, itd., te da su podaci o platama javni, čime je ispoštovano načelo transparentnosti.

Poglavlje IV od čl. 14. do 17., propisuje da policijski službenik ima pravo na naknadu za bolovanje, za slučaj nastanka teške invalidnosti ili teške bolesti, u slučaju prekovremenog rada, noćnog rada, rada u dane sedmičnog odmora i rada u dane državnih praznika. Član 18. propisuje definiciju prekovremenog rada i način njegovog uvođenja. Od čl. 19. do 21. propisane su naknade za slučaj prekobrojnosti, za slučaj smrti i  ko se smatra članom uže porodice. Član 22. propisuje pravo na osiguranje od posljedica nesretnog slučaja. Od čl. 23. do 29. propisane su naknade za prijevoz, za topli obrok, regres za godišnji odmor, otpremnina prilikom odlaska u penziju, za službeno putovanje, za smještaj ukoliko mu je prebivalište udaljeno više od 70 km od mjesta rada, porodiljsko odsustvo.  

 Poglavlje V od  čl. 30. do 31., propisuje da se naknade i druga materijalna prava propisana ovim zakonom ostvaruju donošenjem rješenja i da Pravilnik o platama i naknadama policijskih službenika donosi ministar na prijedlog policijskog komesara i uz saglasnost Ministarstva finansija. 

            Poglavlje VI  propisuje da nadzor nad primjenom ovog zakona vrše Ministarstvo pravde i Ministarstvo finansija Kantona u okviru svojih nadležnosti.

Poglavlje VII  propisuje kaznene odredbe sa predviđenim novčanim kaznama za konkretne slučajeve.

           Poglavlje VIII od čl. 34. do 37., propisuje primjenu odredaba čl. 25. i 26. ovog zakona koje se odnose na topli obrok i regres za godišnji odmor, prestanak primjene drugih propisa, ravnopravnost polova i stupanje na snagu ovog zakona.  

IV – FINANSIJSKA SREDSTVA

Ovim zakonom je predviđeno da će Vlada Kantona Sarajevo radi nesmetanog funkcioniranja organa vlasti Kantona za korisnike Budžeta  utvrditi jedinstveni isplatni koeficijent za obračun plata u određenom postupku za fiskalnu godinu ukoliko to zahtjeva održavanje makroekonomske stabilnosti u skladu sa Zakonom o Budžetu Kantona Sarajevo.

Egzaktne parametre navedenog uvećanja finansijskih sredstava moguće je prikazati tek nakon utvrđivanja osnovice na način kako je predviđeno odredbama ovog zakona.

I  Z  V  J  E  Š  T  A  J  

O PROVEDENOJ JAVNOJ RASPRAVI

Zaključkom Skupštine Kantona Sarajevo broj: 01-02-5267/12 od 05.03.2012. godine utvrđen je Nacrt Zakona o plaćama i naknadama policijskih službenika Kantona Sarajevo (u daljnjem tekstu: Nacrt Zakona) i otvorena javna rasprava na navedeni nacrt.

Predviđeni rok za provođenje javne rasprave je 15 dana. Članom 136. stav (2) Poslovnika Skupštine Kantona Sarajevo („Službene novine Kantona Sarajevo“, broj 25/10-Prečišćeni tekst i br. 14/11 i 19/11) propisano je da rok za provođenje javne rasprave teče od dana  dostave Nacrta Zakona  obaveznim sudionicima javne rasprave. Shodno navedenom, u obzir su uzeti primjedbe, prijedlozi i sugestije prispjeli do 26.03.2012. godine. 

Primjedbe, prijedloge i sugestije na Nacrt Zakona dostavili su: 

1. Klub zastupnika SDP-a BiH u Skupštini Kantona Sarajevo,

2. Sindikat policije Kantona Sarajevo.

Primjedbe, prijedlozi i sugestije su u nastavku teksta napisane u izvornom tekstu.
1.  Klub zastupnika SDP-a BiH u Skupštini Kantona Sarajevo
Prijedlog 1.

Prijedlog se odnosi na izmjenu člana 10. Nacrta Zakona o platama i naknadama policijskih službenika Kantona Sarajevo. Predlažemo da se poveća predloženi koeficijent za VI platni razred-mlađi inspektor sa „3,6“ na „3,7“, a umjesto predloženog koeficijenta za X platni razred-policajac sa „2,7“ na „2,8“.

Predložena izmjena proističe iz potrebe zadržavanja visine plate do sada imaju čin mlađi inspektor i čin policajac.

STAV PREDLAGAČA

Prijedlog se prihvata, odnosno u članu 10. prijedloga Zakona, VI platnom razredu koji je vezan za čin mlađi inspektor propisan je koeficijent 3,70, a X platnom razredu koji je vezan za čin policajac propisan je koeficijent 2,80.

2. Sindikat policije Kantona Sarajevo

Poštovani,
Vašima aktom broj i datum veze dostavili ste nam Nacrt Zakona o platama i naknadama policijskih službenika Kantona Sarajevo ( u daljem tekstu Nacrt) u cilju davanja eventualnih primjedbi, prijedloga i sugestija. Shodno navedenom, u vezi predloženog teksta Nacrta, Sindikat policije Kantona Sarajevo dostavlja Vam sljedeće primjedbe, prijedloge i sugestije:

Odredbama člana 12. stav (1) tačka a. Ustava Kantona Sarajevo, u isključivoj nadležnosti Kantona Sarajevo utvrđeno je uspostavljanje i nadziranje policijskih snaga, dok je tačkom m. istog člana predviđena isključiva nadležnost Kantona Sarajevo kod finansiranja djelatnosti kantonalnih vlasti ili kantonalnih agencija oporezivanja, zaduživanjem ili drugim sredstvima, iz čega slijedi da su preambulom predloženog Nacrta koja između ostalog kao pravni osnov donošenja propisa predviđa „.. i člana 35. Zakona o platama i naknadama policijskih službenika Federacije Bosne i Hercegovine..“ povrijeđene naprijed navedene isključive ustavne nadležnosti Kantona Sarajevo, te u vezi sa istim predlažemo da Kanton Sarajevo shodno navedenom:

Prijedlog 1.

Predmetni Zakon u skladu sa ustavnim ovlaštenjima donese ne pozivajući se na odredbe Federalnog propisa, te da samostalno uredi pitanje i naknada policijskih službenika Kantona Sarajevo.

Prijedlog 2.

Da se ne donosi predmetni Zakon dok Ustavni sud donese odluku po pokrenutom zahtjevu pojedinih Kantona za ocjenu ustavnosti odredbi Federalnog Zakona.

Smatramo bitnim napomenuti i sljedeća prava kojim se Nacrtom umanjuju ili u potpunosti derogiraju za policijske službenike u Kantonu Sarajevo, a ista su:

Prijedlog 3.

Način obračuna plaće za policijske službenike se mijenja u odnosu na trenutni i to na način da se dodatak na plaću u iznosu od 30% obračunava na iznos osnovne plaće bez uvećanja po osnovu radnog staža, tj. minulog rada shodno čemu se gube određena značajna sredstva.

Prijedlog 4.

Jubilarna nagrada koje je pravo bezuslovno garantirano odredbama Zakona o policijskim službenicima Kantona Sarajevo nije niti predviđena dostavljenim tekstom.

Prijedlog 5.

Pravo na ishranu tokom rada, tj. topli obrok je predloženim Nacrtom fiksiran na iznos od 1%, te umanjen u odnosu na trenutno utvrđeni iznos Kolektivni ugovor za službenike organa uprave i sudske vlasti u Federaciji Bosne i Hercegovine od 2%, koji se istina ne isplaćuje, ali se itekako uspješno dokazuje u postupcima pred nadležnim sudovima.
Prijedlog 6.

Također ističemo i da na tekst Nacrta predlagač nije pribavio saglasnost Sindikata policije Kantona Sarajevo a što je bio obavezan odredbama Zakona o platama i naknadama policijskih službenika Federacije Bosne i Hercegovine te u duhu proklamavanog socijalnog dijaloga, iako je Sindikat predlagao da se izvrši simultani obračun plata, te da se shodno tome u saradnji sa premijerom Vlade Kantona Sarajevo, Ministarstvom unutrašnjih poslova Kantona Sarajevo i Ministarstvom finansija Kantona Sarajevo iznađe zajedničko obostrano zadovoljavajuće rješenje kojim ne bi došlo do umanjenja primanja policijskih službenika u Kantonu Sarajevo.

Također, ističemo da Budžetom Kantona Sarajevo za 2012. godinu nije došlo do umanjenja na poziciji plata i naknada za policijske službenike Kantona Sarajevo, te samim tim ne postoji objektivni razlozi za umanjenje naših primanja.

U očekivanju da ćete naše primjedbe, prijedloge i sugestije sa krajnjom pažnjom razmotriti te iste u potpunosti uvažiti, ostajte s poštovanjem.

STAV PREDLAGAČA

Prijedlozi 1. i 2. se ne prihvataju. 
Obrazloženje:
Zbog obaveze, propisane članom 31. Zakona o plaćama i  naknadama policijskih službenika Federacije Bosne i Hercegovine ( „Službene novine Federacije BiH“ broj 45/10, u daljem tekstu: Federalni Zakon), da visina i način ostvarivanja plaća, naknada, dodataka na plaću, koeficijenti i platni razredi policijskih službenika u kantonalnim ministarstvima unutrašnjih poslova  utvrdiće  se Kantonalnim propisom koji će sadržavati načela iz člana 4. Federalnog Zakona i biti usklađen sa članom 3. stav (2) i čl. 6, 7 i 9. istog. 

Imajući u vidu da član 35. Federalnog Zakona propisuje da su Kantoni dužni navedene propise donijeti u roku od 90 dana od dana donošenja Federalnog Zakona i da su ti rokovi istekli, potrebno je donijeti predmetni Zakon jer ustavni sud nije donio odluku o ustavnosti Federalnog Zakona. 

STAV PREDLAGAČA

Prijedlog 3. se ne prihvata.

Obrazloženje:
Nije tačan navod  da se način obračuna plaće mijenja, jer je Zakonom o policijskim službenicima Kantona Sarajevo članom 87. stav (3)  propisan dodatak na plaću u iznosu do 30% od osnovne plaće, stoga je potpuno neosnovan prijedlog predlagača.
STAV PREDLAGAČA

Prijedlozi 4. i 5. se ne prihvataju. 
Obrazloženje:
Obzirom da predmetni Zakon u članu 35. ( Član 40. Federalnog Zakona) propisuje plaće i naknade i da njegovim stupanjem na snagu prestaju da važe odredbe propisa koji regulišu plaće i naknade,  navedeni prijedlozi se ne mogu prihvatiti.

STAV PREDLAGAČA

Prijedlog 6. se ne prihvata.

Obrazloženje:
Član 33. stav (1) Federalnog Zakona propisuje da će Kanton svojim propisom uz saglasnost sindikata propisati koeficijent za radna mjesta, s tim da osnovna plaća za ista ili slična radna mjesta u kantonu ne može prijeći 90% od plaće za takva radna mjesta na federalnom nivou, međutim stav (2) istog člana propisuje, da propisom iz stava (1) ovog člana,  ako se ne usaglase sa Sindikatom u roku od 90. dana  ne mogu se utvrditi koeficijenti u vrijednosti manjoj od 80%  od koeficijenata propisanih propisima na federalnom nivou vlasti. Shodno navedenom, a imajući u vidu da je predmetni Zakon propisao povoljniju odredbu koja propisuje umanjenje do 10% , (a ne kako to propisuje Federalni Zakon fiksno 10%), prijedlog nije prihvaćen, a u prilogu tome stoji činjenica da spomenuti stav (2) ne propisuje obavezu usaglašavanja.    

Nakon provedene javne rasprave na Nacrt Zakona o platama i naknadama policijskih službenika Kantona Sarajevo izvršene su sljedeće izmjene i propisane u prijedlogu Zakona:

U članu 10.  koji propisuje platne razrede i koeficijente za policijskog službenika, VI platnom razredu koji je vezan za čin mlađi inspektor umjesto koeficijenta „3,60“  propisan je koeficijent „3,70“, a X platnom razredu koji je vezan za čin policajac umjesto koeficijenta „2,70“ propisan je koeficijent 2,80.
N A C R T

Na osnovu člana 12. stav (1), tačka a) i 18. tačka b) Ustava Kantona Sarajevo („Službene novine Kantona Sarajevo“, broj: 1/96, 2/96, 3/96, 16/97, 14/00, 4/01 i 28/04) i člana 35. Zakona o platama i naknadama policijskih službenika Federacije Bosne i Hercegovine (“Službene novine Federacije BiH”, broj: 45/10), na sjednici održanoj ______________________, donijela je

Z A K O N

O PLATAMA I NAKNADAMA POLICIJSKIH SLUŽBENIKA KANTONA SARAJEVO

POGLAVLJE I – OSNOVNE ODREDBE

                                                                      Član 1.

                                                              (Predmet Zakona)

Ovim zakonom uređuju se plate, platni razredi i koeficijenti za platne razrede policijskih službenika Ministarstva unutrašnjih poslova Kantona Sarajevo (u daljem tekstu: Ministarstva), naknade, kao i druga pitanja koja se odnose na primanja policijskih službenika.

Član 2.

                                               (Definicije pojmova korištenih u Zakonu)

       Pojmovi korišteni u ovom zakonu imaju sljedeće značenje:

a) „policijski službenik“ u smislu ovog zakona smatra se uposlenik organa unutrašnjih poslova sa policijskim ovlaštenjima u Kantonu Sarajevo;

b) „radno mjesto“ je pozicija utvrđena Pravilnikom o unutrašnjoj organizaciji organa unutrašnjih poslova na koju se raspoređuje policijski službenik za vršenje poslova utvrđenih za to radno mjesto;

c) „osnovica za obračun plate“ predstavlja novčani iznos u konvertibilnim markama  koji se koristi za određivanje osnovne plate;

d) „platni razred“ predstavlja razvrstavanje radnih mjesta utvrđenih u Pravilniku o unutrašnjoj organizaciji organa unutrašnjih poslova na određene pozicije radi određivanja iznosa osnovne plate policijskog službenika;

e) „koeficijent“ predstavlja brojčanu vrijednost koja se iskazuje arapskim brojevima za svaku poziciju radnog mjesta koje su razvrstane u platne razrede organa unutrašnjih poslova i služi za utvrđivanje visine osnovne plate;

f) „noćni rad“ u smislu ovog zakona je rad između 22,00 sata i 06,00 sati;

Član 3.  

(Budžetsko osiguranje sredstava za plate i naknade)

(1) Financijska sredstva za plate,  naknade i druga primanja policijskih službenika predviđena ovim zakonom planiraju se i osiguravaju iz Budžeta Kantona Sarajevo (u daljnjem tekstu: Budžet).

(2) Vlada Kantona Sarajevo (u daljem tekstu: Vlada) će radi nesmetanog funkcionisanja organa vlasti Kantona za korisnike budžeta na koje se odnosi ovaj zakon utvrditi jedinstveni isplatni koeficijent za obračun plata u određenom postotku za fiskalnu godinu ukoliko to zahtjeva održavanje makroekonomske stabilnosti u skladu sa Zakonom o Budžetu Kantona Sarajevo (u daljem tekstu: Zakon o Budžetu).

Član 4.

(Načela za utvrđivanje visine plate)

Pri određivanju iznosa plate i naknada za policijskog službenika poštivat će se sljedeća načela:

a)   Isti koeficijent  za isti čin policijskog službenika;

b) Transparentnost, prilikom raspisivanja javnog konkursa i oglasa za popunjavanje radnog mjesta policijskog službenika i objavljivanja podataka o pripadajućoj osnovnoj neto plati za oglašeno radno mjesto.

POGLAVLJE II – PLATE I DODACI

Član 5.  

(Osnovica za obračun plate)

(1) Za policijskog službenika se primjenjuje osnovica za obračun plate utvrđena članom 8. Zakona o platama i naknadama policijskih  službenika Federacije Bosne i Hercegovine, umanjena do 10%. 

(2) Vlada,  uz postignuti dogovor sa Sindikatom utvrđuje visinu  umanjenja iz stava (1)  ovog člana.

Član 6.

(Struktura plate)

(1) Plata policijskog službenika utvrđuje se u bruto i neto iznosu.

(2) Plata u bruto iznosu obuhvata neto platu, poreze i doprinose.

(3) Vlada će propisati obrazac, izgled liste i način prikaza obračuna plate u roku od 30 dana od dana stupanja na snagu ovog zakona.

Član 7.

                                       (Elementi za utvrđivanje osnovne plate)

(1) Osnovnu platu policijskog službenika određuje osnovica iz člana 5. ovog  zakona pomnožena sa koeficijentom platnog razreda iz člana 10. ovog zakona i iznos povećanja ostvaren po osnovu radnog staža iz člana 8. stav (3) ovog zakona.

(2) Osnovna plata obračunava se i iskazuje mjesečno za puno radno vrijeme, prema radnom mjestu i odgovarajućem platnom razredu. 

(3) Osnovna plata ne može biti manja od 70% od prosječne neto plate isplaćene u Federaciji Bosne i Hercegovine (u daljem tekstu: Federaciji)  prema posljednjem objavljenom statističkom podatku.

(4) U slučaju da množenje utvrđene osnovice i pripadajućeg koeficijenta osnovna plata iznosi manje od 70% od prosječne plate, policijskom službeniku će se isplatiti plata u navedenom postotku.

(5) Ukoliko policijski službenik radi sa nepunim radnim vremenom, u skladu sa posebnim zakonom ili drugim propisom, odredit će se plata srazmjerno vremenu provedenom na radu.

(6) Puno radno vrijeme policijskog službenika je 40 sati sedmično.

Član 8.

(Određivanje plate prema činu)

(1) Plata policijskog službenika veže se uz njegov čin.

(2) Sastavni dio plate policijskog službenika čini osnovna plata iz člana 7. stav (1) ovog zakona, dodatak na platu iz člana 11. ovog zakona i naknada za prekovremeni rad, rad u dane sedmičnog odmora, noćni rad i rad u dane državnih praznika.

(3) Plata iz stava (2) ovog člana se povećava za 0,50 % za svaku punu godinu radnog staža, s tim da ukupno povećanje ne može biti veće od 20%.

Član 9.

(Vrijeme utvrđivanja osnovice za obračun plate)

(1) Osnovica iz  člana 5. ovog zakona za obračun plate se utvrđuje  prije donošenja Budžeta za narednu fiskalnu godinu, a primjenjuje se od 01.01. za svaku narednu godinu koja se usklađuje sa Zakonom o Budžetu odnosno sa raspoloživim sredstvima za potrebe iz člana 3. ovog zakona.

(2) Ukoliko se Vlada i Sindikat ne dogovore o osnovici iz člana 5., ranije dogovorena osnovica ostaje na snazi do dogovora Vlade i Sindikata, a najduže  90 dana. 

Član 10.

                                     (Platni razredi i koeficijenti za policijskog službenika)

Koeficijent za obračun plate policijskog službenika utvrđuje se prema platnom razredu koji je vezan za čin i to:

	Platni razred
	Činovi
	koeficijent prijedlog

	I
	   Generalni inspektor   

    policije
	6,95

	II
	   Glavni inspektor policije
	5,90

	III
	   Samostalni inspektor
	4,90

	IV
	   Viši inspektor 
	4,30

	V
	   Inspektor 
	4,00

	VI
	   Mlađi inspektor 
	3,60

	VII
	          Stariji narednik 
	3,30

	VIII
	          Narednik 
	3,10

	IX
	   Stariji policajac
	2,90

	X
	          Policajac
	2,70


Član 11.

(Pravo na poseban dodatak na platu)

(1) Zbog prirode poslova koje obavljaju, ovlaštenja, njihove složenosti, rizika i odgovornosti, policijski službenik ima pravo na poseban dodatak na platu u iznosu do 30% od osnovne plate, bez dijela plate po osnovu radnog staža iz člana 8. stav (3) ovog zakona.

 (2) Izuzetno, policijski službenik raspoređen rješenjem na poslove i zadatke u Jedinici za specijalističku podršku radi obavljanja poslova iz stava (1) ovog člana ima pravo na poseban dodatak na platu u iznosu do 50% od osnovne plate, bez dijela plate po osnovu radnog staža iz člana 8. stav (3) ovog zakona.

(3) Dodatak iz st. (1) i (2) ovog člana utvrđuje ministar na prijedlog policijskog komesara.

(4) Uz dodatak iz stava (1) ovog člana, u posebnim okolnostima, ministar na prijedlog policijskog komesara može utvrditi veći poseban dodatak na platu za pojedina radna mjesta u iznosu do 10% od osnovne plate policijskog službenika, bez dijela plate po osnovu radnog staža iz člana 8. stav (3) ovog zakona.

Član 12.

(Jednokratni dodatak na platu)

(1) Na osnovu izvanrednih i objektivno ocijenjenih radnih rezultata policijskog službenika,  rukovodilac organa, na prijedlog policijskog komesara, istom može dodijeliti jednokratni dodatak na platu u iznosu do 30% od osnovne plate, bez dijela plate po osnovu radnog staža iz člana 8. stav (3) ovog zakona.

(2) Dodatak za izvanredne radne rezultate može se isplatiti istom policijskom službeniku najviše dva puta godišnje.

(3) Odluka iz stava (1) ovog člana bit će objavljena na oglasnoj ploči Ministarstva.

POGLAVLJE III - OBRAČUN I ISPLATA PLATE

Član 13. 

(Obračun i isplata plate)

(1) Plata policijskog službenika se obračunava za jedan mjesec unatrag, a isplaćuje za prethodni  mjesec u skladu sa Zakonom o radu („Službene novine Federacije BiH“, broj: 43/99, 32/00 i 29/03) i Zakonom o izvršenju budžeta Kantona Sarajevo.

(2) Plata iz stava (1) ovog člana utvrđuje se rješenjem koje donosi ministar.
(3) Rješenje iz stava (2) ovog člana sadrži lične podatke policijskog službenika, čin, radno mjesto na koje je postavljen, platni razred i sve elemente koji su uzeti u obzir za utvrđivanje plate.

(4) Podaci o platama policijskih službenika su javni.

POGLAVLJE IV - NAKNADE 

Član 14.

(Pravo na naknade)

Policijski službenik ima pravo na naknade utvrđene u odredbama čl. 15. do 30. ovog zakona.

Član 15.

(Naknada za bolovanje)

(1) Policijski službenik ima pravo na naknadu plate za vrijeme privremene spriječenosti za rad (bolovanje) do 42 kalendarska dana u visini neto plate iz prethodnog mjeseca.

(2) Naknada plate za bolovanje preko 42 dana iz stava (1) ovog člana ostvaruje se prema propisu Kantona kojim se utvrđuje naknada za ovo bolovanje, s tim da razliku do pune plate isplaćuje Ministarstvo.

Član 16.

(Naknada za slučaj nastanka teške invalidnosti ili teške bolesti)

U slučaju nastanka teške invalidnosti ili teške bolesti policijskog službenika ili člana njegove uže porodice, isplaćuje se jednokratna novčana pomoć u visini od 2 prosječne neto plate isplaćene u Federaciji  prema posljednjem objavljenom statističkom podatku.

Član 17.

(Naknade)

(1) U slučaju prekovremenog rada, noćnog rada, rada u dane sedmičnog odmora i rada u dane državnih praznika, policijski službenik ima pravo na naknadu srazmjerno vremenu trajanja tog rada, uvećanu:

a) za prekovremeni rad

- 40% ukoliko je prekovremeni rad bio u periodu između 22,00 i 06,00 sati;

- 30% ukoliko je prekovremeni rad bio u periodu između 06,00 i 22,00 sati;

b) za noćni rad 30%;

c) za rad u dane sedmičnog odmora 20%;

d) za rad u dane državnih praznika 50%;

(2) Obračun naknade iz stava (1) ovog člana vrši se od osnovne plate bez dijela plate po osnovu radnog staža.

(3) Policijski službenik čiji je rad rasporedom rada organizovan u turnusima – smjenama, nemaju pravo na naknadu za rad u dane vikenda (subota i nedelja).

Član 18.

(Prekovremeni rad)

(1) Prekovremeni rad je rad koji policijski službenik izvrši u kontinuitetu nakon isteka redovnog rada.

(2) Prekovremeni rad uvodi policijski komesar pismenom naredbom o uvođenju prekovremenog rada.

(3) Izvršnu ispravu za obračun prekovremenog rada  predstavlja rješenje o prekovremenom radu.

(4) Rješenje iz stava (3) ovog člana donosi ministar  na osnovu pismene naredbe o uvođenju prekovremenog rada i izvještaja o prekovremenom radu.

(5) Izvještaj o prekovremenom radu sačinjava i potpisuje  policijski službenik kojem je naložen prekovremeni rad, a isti ovjerava njihov neposredni rukovodilac, uz obavezno navođenje podataka o policijskim službenicima koji su radili prekovremeno, broju ostvarenih sati kao i poslovima i zadacima vršenim tokom prekovremenog rada.

(6) Naknada za prekovremeni rad isključuje pravo na naknadu za noćni rad.

Član 19.

(Naknada za slučaj prekobrojnosti)

U slučaju prekobrojnosti, otpušteni policijski službenik ima pravo na naknadu:

c) Ukoliko ima do 15 godina penzijskog staža ima pravo na otpremninu koja odgovara iznosu plate koju je primao kada je proglašen viškom obračunate za period od pet mjeseci.

d) Ukoliko ima preko 15 godina penzijskog staža ima pravo na otpremninu koja odgovara iznosu njegovih 10 mjesečnih plata. 

Član 20.

(Naknada za slučaj smrti)

(2) Policijski službenik koji u toku vršenja dužnosti izgubi život,  sahranjuje se u mjestu koje odredi njegova porodica na trošak Ministarstva, i to: 

d) troškova za prijevoz posmrtnih ostataka na mjesto ukopa;

e) putnih troškova za dvije prateće osobe;

f) troškova sahrane.

(2) U slučaju smrti policijskog službenika van vršenja službene dužnosti porodici policijskog službenika isplaćuje se naknada u visini od 4 prosječne neto plate isplaćene u Federaciji prema posljednjem objavljenom statističkom podatku.

(3) Ukoliko u Ministarstvu rade dva ili više članova porodice, naknada iz  stava (2) ovog člana isplaćuju se samo jednom zaposlenom članu porodice.

(4) Porodica koju je policijski službenik iz stava (1) ovog člana izdržavao ima pravo na jednokratnu finansijsku pomoć u iznosu posljednje neto plate koju je policijski službenik ostvario uvećane 6 puta. 

(5) Naknada iz stava (2) ovog člana isplaćuje se policijskom službeniku u slučaju smrti člana uže  porodice.  

Član 21.

(Član uže porodice)

Članom uže porodice policijskog službenika, a u smislu ovog zakona, smatraju se bračni i vanbračni drug ako žive u zajedničkom domaćinstvu, dijete (bračno, vanbračno, usvojeno, pastorče i dijete bez roditelja uzeto na izdržavanje do 18 godine, odnosno do 26 godine života ako se nalazi na redovnom školovanju i nije u radnom odnosu, a djeca nesposobna za rad bez obzira na dob), roditelji (otac, majka, očuh, maćeha i usvojitelj), pod uvjetom da žive u zajedničkom domaćinstvu sa policijskim službenikom, braća i sestre bez roditelja do 18., odnosno do 26. godine ako se nalaze na redovnom školovanju i nemaju drugih prihoda, već ih korisnik naknade stvarno izdržava ili je obaveza njihovog izdržavanja zakonom utvrđena, a ako su nesposobni za rad, bez obzira na dob, pod uvjetom da sa njima živi u zajedničkom domaćinstvu i unučad ako nemaju roditelja i žive u zajedničkom domaćinstvu sa policijskim službenikom.
Član 22. 

(Pravo na osiguranje od posljedica nesretnog slučaja)

(1) Policijski službenik ima pravo na osiguranje od posljedica nesretnog slučaja s uključenim rizikom od prirodne smrti za vrijeme trajanja radnog odnosa.

(2) Visina osiguranja po ovoj osnovi određuje se prema polisi osiguranja od posljedica nesretnog slučaja, odnosno polise osiguranja od prirodne smrti.

(3) Ugovor o osiguranju sa osiguravajućom kućom zaključuje ministar.

Član 23.

(Naknada za prijevoz na posao i s posla)

(1) Policijskom službeniku kojem nije organiziran prijevoz na posao i sa posla, a čije je mjesto stanovanja od mjesta rada udaljeno najmanje 2 kilometra, pripada naknada za troškove prijevoza u visini mjesečne karte, gradskog, prigradskog i međugradskog saobraćaja. 

(2) U međugradski saobraćaj spadaju mjesta koja su udaljena od mjesta rada do 70 km.

(3) Policijskom službeniku koji radi u smjenama pripada pravo na naknadu troškova prijevoza u visini cijene dnevne povratne karte shodno broju dolazaka na posao i odlazaka sa posla.

Član 24.

(Naknada za ishranu tokom rada)

(1) Policijski službenik ima pravo na naknadu za ishranu tokom rada (topli obrok) samo za dane prisustva na poslu, u iznosu od 1% prosječne plate u Federaciji prema posljednjem objavljenom statističkom podatku.

(2) Izuzetno od stava (1) ovog člana, policijski službenik raspoređen u Jedinicu za specijalističku podršku  ima pravo na naknadu za ishranu tokom rada (topli obrok) samo za dane prisustva na poslu, u iznosu od 2% prosječne plate u Federaciji prema posljednjem objavljenom statističkom podatku.

Član 25.

(Regres za godišnji odmor)

(1) Policijski službenik ostvaruje pravo na naknadu na ime regresa za korištenje godišnjeg odmora u visini  od 50% prosječne neto plate u Federaciji prema posljednjem objavljenom statističkom podatku.

(2) Pravo na regres iz stava (1) ovog člana ostvaruje policijski službenik koji u toku tekuće kalendarske godine ima pravo na godišnji odmor.

Član 26.

(Otpremnina)

Policijski službenik ima pravo na otpremninu prilikom odlaska u penziju u visini svojih 5 ostvarenih prosječnih neto plata isplaćenih u prethodnih pet mjeseci.

Član 27. 

(Naknada za službeno putovanje)

(1) Policijski službenik ima pravo na naknadu za troškove službenog putovanja.

(2) Za određivanje visine i uvjeta za ostvarivanje naknade za troškove službenog putovanja, primjenjuje se propis kojim je uređeno navedeno pitanje za državne službenike i namještenike u  organima uprave.      

Član 28.

(Naknada za smještaj u mjestu rada)

Policijski službenik čije je mjesto prebivališta udaljeno više od 70 km od mjesta rada ima pravo na naknadu troškova smještaja u mjestu rada u iznosu i na način koji Vlada Kantona utvrdi za državne službenike i namještenike.

                                                                     Član 29.

(Naknada za vrijeme porodiljskog odsustva)

Policijski službenik za vrijeme porodiljskog dopusta ima pravo na naknadu plate prema propisima Kantona kojim se uređuje ova oblast, prema mjestu uplate doprinosa s tim da razliku do visine pune plate uplaćuje Ministarstvo.

POGLAVLJE V – DONOŠENJE RJEŠENJA I PRAVILNIKA O PLATAMA

Član 30.

                                                 (Donošenje rješenja za naknade)

(1) Naknade i druga materijalna prava predviđena u odredbama čl.  16., 17., 18., 19., 20., 21., 24., 26., 27. i 30. ovog zakona ostvaruje se donošenjem rješenja.

(2) Rješenje iz stava (1) ovog člana donosi  ministar na prijedlog policijskog komesara.

Član 31.

(Donošenje Pravilnika o platama)

Ministar će na prijedlog policijskog komesara donijeti Pravilnik o platama i naknadama policijskih službenika u roku od 30 dana od dana stupanja na snagu ovog zakona, uz saglasnost Ministarstva finansija Kantona Sarajevo.

POGLAVLJE VI – NADZOR NAD PRIMJENOM OVOG ZAKONA 

Član 32.

                                                  (Nadzor nad primjenom ovog zakona)

Nadzor nad primjenom ovog zakona vrši Ministarstvo pravde Kantona Sarajevo i Ministarstvo finansija Kantona Sarajevo, svako u okviru svojih nadležnosti.

POGLAVLJE VII – KAZNENE ODREDBE

Član 33.

(Kaznene odredbe)

Novčanom kaznom u iznosu od 500,00 KM do 2.000,00 KM bit će kažnjen odgovorni rukovodilac organa unutrašnjih poslova (ministar odnosno policijski komesar) ako:

f) ne odredi platu policijskom službeniku u skladu sa njegovim činom 

     ( član. 8. stav 1.);

g) ne odredi dodatak na platu u skladu sa članom 11. ovog zakona;

h) ne donese rješenje o plati (član 13. stav 2.);

i) odredi naknade suprotno članu 15. do 30. ovog zakona;

j) ne predloži ili ne donese Pravilnik o platama i naknadama (član 32.);

POGLAVLJE VIII – PRELAZNE I ZAVRŠNE ODREDBE

Član 34.

(Početak primjene odredaba čl. 25 i 26 Zakona)

Odredbe čl. 25. i  26. ovog Zakona primjenjivat će se narednog mjeseca od dana potpisivanja izmjena i dopuna Kolektivnog ugovora za službenike organa uprave i sudske vlasti u Federaciji Bosne i Hercegovine kojim su regulisane ove naknade.

Član 35.

(Prestanak primjene drugih propisa)

Danom stupanja na snagu ovog zakona prestaju da važe:

c) odredbe Zakona o policijskim službenicima Kantona Sarajevo („Službene novine Kantona Sarajevo“, broj: 25/06 i 4/08) koje se odnose na plate, dodatke i ostale naknade ako su drugačije uređene ovim zakonom.

d) odredbe Uredbe o platama i naknadama plata policijskih službenika Ministarstva unutrašnjih poslova Kantona Sarajevo („Službene novine Kantona Sarajevo“, broj: 10/09) i drugi akti doneseni od strane Vlade Kantona Sarajevo i ministra MUP-a KS, a odnose se na predmetnu oblast.

                                                                    Član 36.





       (Ravnopravnost polova)

Gramatička terminologija u ovom zakonu podrazumijeva uključivanje oba spola. 

 Član 37.

                                                (Stupanje na snagu)

Ovaj zakon stupa na snagu narednog dana od dana objavljivanja u „Službenim novinama Kantona Sarajevo“.

